
Йомғаҡлау

Инеш өлөш

Беҙ әкиәттәргә ышанабыҙмы? Эйе лә, юҡ та. Шулай ҙа ышанғы килә. Ни өсөн? Нимә ул әкиәт? Ҡасан килеп сыҡҡан әкиәттәр? Әкиттәр ниндәй була? 
Әкиәт ул -  бала ишеткән иң беренсе әҙәби әҫәр. Хәҙерге ваҡытта төрлө илдәр, халыҡтар әҙәбиәте әҫәрҙәре менән ҡыҙыҡһыныу көсәйҙе. Улар араһындағы оҡшаш һәм айырмалы яҡтар айырыуса, ҡыҙыҡһыныу уята. Ошоларҙы беҙ үҙ эшебеҙҙә актуаль тип таптыҡ.  Һәм эштең маҡсаты итеп, башҡорт һәм урыҫ халыҡ әкиәттәрен сағыштырыуҙы алынды. Эштең обьекты халыҡ әкиәттәре. Тикшеренеүҙең предметы башҡорт һәм урыҫ әкиәттәренең оҡшаш һәм айырмалы яҡтары. 

Тикшеренеү эшенең бурыстары: башҡорт халыҡ әкиәттәренең килеп сығышын асыҡлау, төрлө халыҡ әкиәттәренең үҙенсәлектәрен анализлау, “Үгәй ҡыҙ” һәм” Морозко” әкиәттәре миҫалында башҡорт һәм урыҫ халыҡ әкиәттәренең оҡшаш һәм айырмалы яҡтарын күрһәтеү, башҡа рус һәм башҡорт халыҡ әкиәттәрендәге төрлө оброаздарҙың оҡшаш һәм айырмалы яҡтарын тикшереү;

Тикшеренеү процесында сағыштырма анализ һәм анкетирование методтары ҡулланылды.
Нимә ул әкиәт?

Әкиәт —халыҡ ижадында тылсымлы көстәр, сихырсылар ҡатнашлығында барған төрлө уйҙырма ваҡиғаларға ҡоролған, телдән һөйләнә торған әҫәр. Әкиәт ул иң популяр һәм беҙ яратып уҡыған жанр. Балалар әле атлай белмәгән сағынан уҡ әсәйҙәренән һәм өләсәйҙәренән әкиәттәр ишетеп үҫә. “Әкиәт һөйлә әле. Һөйлә инде”- тигән һүҙҙәрҙе балаларҙан йыш ҡына ишетергә тура килә. Әсәй, өләсәйҙәр һөйләгән ҡыҙыҡлы әкиәттәрҙе кем генә яратмай икән, бер үк әкиәтте бәләкәстәр үҙҙәре ятлап бөтһәләр ҙә тағы бер ҡат һөйләтеүҙән баш тартмаясаҡтар. 
Бәләкәй саҡтан әллә күпме әкиәттәр ишеткәнбеҙ, әллә күпме әкиәтте үҙебеҙ уҡып белгәнбеҙ! Урыҫ, башҡорт, инглиз, француз, испан халыҡ әкиәттәре. Һәм шулар араһында  беҙгә оҡшамағандары юҡтыр моғайын. Бер-береһенә оҡшаш һәм оҡшаш булмағандары, күңелле һәм ҡыҙыҡтары, оҙон һәм ҡыҫҡалары осрай, тик улар араһында  насар һәм аңлайышһыҙҙары булмай. Әкиәттәге һәр һүҙ, һәр ваҡиға, һәр герой үҙ урынында, унда артыҡ бер нәмә лә юҡ. Шуға күрә әкиәттәр мәңгелек, ваҡыт үтеү менән улар иҫкерә белмәй. 

Әкиәттәрҙе бөтәһе лә еңел аңлай ала. Улар ярҙамында кешенең тышҡы сифаттарын ғына түгел, ә эске тойғоларын, уй-кисерештәрен дә күрһәтеп була. Ниндәй генә тыңлаусы булһа ла әкиәт яҡшыны ямандан айырырға өйрәтә. 

Әкиәттәрҙә һәр ваҡыт яҡшылыҡ һәм изгелек еңеп сыға. Был әҫәрҙәрҙә гел генә дөрөҫлөк һәм ғәҙеллекте  яҡлап ҡалыу өсөн көрәшәләр.

Халыҡ әкиәттәрендә халыҡтың аҡылы, быуаттар буйы йыйған тәжрибәһе сағыла. 

Башҡорт халыҡ әкиәттәренең килеп сығыу тарихы һәм үҙенсәлектәре
Әкиәттәр — халыҡ ижадының бик боронғо һәм киң таралған жанры. Халыҡ араһында уны "ҡарһүҙ" тип тә йөрөтәләр. Ул ҡарттарҙан ҡалған "аҡыллы һүҙ" тигәнде аңлата. Ул ғәҙәттә, " борон- борон заманда. йәшәгән. ти, бер әбей менән бабай" тип башлана. Фантастик уйҙырмаға ҡоролоу һәм тормошта булиағанды һөйләү - әкиәттәрҙең мөһим һыҙаты. Йөкмәткеһенә ҡарап башҡорт халыҡ әкиәтәре дүрт  төркөмгә бүленә: тылсымлы(волшебные), тормош- көнкүреш(бытовые), батырҙар тураһындағы (про богатырей) һәм хайуандар (сказки о животных) тураһындағы әкиәттәр.

Тылсымлы әкиәттәр.

Образдар системаһы аша боронғо кешеләрҙең донъяны аңлау үҙенсәлектәрен төшөнөп була. Берҙәм жанр булһа ла, әкиәттең үҫешендә бер нисә этапты асыҡларға мөмкин, һәм уның төрҙәре, ғәҙәттә, ана шул этаптарға ҡарап билдәләнә. Боронғо әкиәттәргә тылсымлылыҡ, фантастика нығыраҡ хас булған. Уларҙың күбеһендэ миф үҙенсәлектәрен табып була. Тылсымлы әкиәттәрҙең образдар системаһы аша боронғо кешеләрҙең донъяны аңлау үҙенсәлектәрен төшөнөп була. Тәбиғәт күренештәренең күпселеге, мәғлүм булыуынса, һәр төрлө хәрәкәт аша сағыла: ҡояш, мәҫәлән, байый; йәшен балҡып, йәшнәп китә; ямғыр яуа; ел һауаны, үҫемлектәрҙе һәм башҡа эйберҙәрҙе хәрәкәткә килтерә; хайуандарҙың ҡылыҡ-хәрәкәте тағы ла асығыраҡ. Тәбиғәттең серҙәрен ныҡлап белмәгән боронғо кешеләр, тирә-йүндәге әйбер һәм күренештәрҙе йәнләндереп күҙ алдына килтергәндәр. Тәбиғәтте йәнләндереп, хайуандарҙы кешеләштереп аңлау уларҙың художестволы ижадтарына ла, айырым алғанда, әкиәттәренә лә үтеп ингән. Йәшен йәшнәтер кылыс; бер башынан һөт, бер башынан ҡан тама торған ҡурай; тылсымлы айбалта; алыҫтағы теләгән бер әйберҙе күрһәтә алыусы көмөш көҙгө; үҙе йөрөтөүсе итек - был образдарҙың барыһы ла кешенең тәбиғәтте аңларға ғына түгел, ә уны еңергә ынтылыуын да сағылдыра. Аждаһа, юха, мәскәй, ен-пәрей, дейеү кеүек фантастик образдарҙың бөтә әкиәттәрҙә лә еңелеүгә дусар булыуы халыҡтың шул уҡ ынтылышын тағы ла асығыраҡ дәлилләй. Тәбиғәттең стихиялы көстәрен, ижтимағи тормоштоң ҡаршылыҡтарын еңергә тырышыу әкиәттәрҙең үҙенсәлекле типиклаштырыу алымдарын да билдәләй. Кешене көслө итеп күрһәтергә теләү әкиәт геройҙарының мөмкинлектәрен (бигерәк тә уларҙың физик һәләттәрен) идеаллаштырыуға алып килгән. 

Тылсымлы әкиәттәрҙең барыһы өсөн дә үтә хас булған мотив – изгелек һәм яуызлыҡ көрөше.Әкиәт һәр саҡ кәмһетелгән, үгәйһетелгән персонаждарҙың еңеүе менән тамамлана. 

Тормош- көнкүреш әкиәттәре.

Ваҡыт үтеү менән, халыҡтың ижтимағи аңы күтәрелә төшөү менән, әкиәттәрҙә реалистик фекерләү көсәйә төшә, көнкүреш тематикаһы ҙурыраҡ урын ала бара. Шунлыҡтан тора-бара көнкүреш әкиәттәре барлыҡҡа килә. Тылсымлы әкиәттәр ҙә йәнәш үҫә. Дөрөҫөрәге, был жанрҙың күп кенә әҫәрҙәрендә фантастика менән реаллек, «хыялдағы» тормош менән көнкүреш хәлдәре бергә ҡушылып китә. Тормош-көнкүреш тематикаһын ғына сағылдырған әкиәттәр сағыштырмаса аҙ. «һаранбай менән Зиннәт ағай», «Алдар менән Ямар», «Аҡыллы ҡарт менән иҫәр батша» кеүек көнкүреш әкиәттәрендә кеше тормошондағы ябай ғына хәл һәм ситуацияларҙан көлкөлө һәм ғибрәтле мәғәнә сығарыу оҫталығы ярылып ята. Социаль ҡаршылыҡтар уларҙа конкретыраҡ һәм төрлө яҡлабыраҡ кәүҙәләнә. Көнкүреш әкиәттәренең күпселеге әсән көләмәс үҙенсәлектәре лә хас. Байҙарҙың ҡомһоҙлоғон, муллаларҙың наҙанлығын, батшаларҙың мәкерлеген фашлау уларҙың төп тематикаһын тәшкил итә.
Хайуандар тураһындағы әкиәттәр.

Билдәле булыуынса , һунарсылыҡ боронғо кешеләрҙең төп кәсебе булған. Хайуандар тураһындағы әкиәттәрҙең килеп сығышы ла ҡош-ҡорт, кейек-йәнлектәр хаҡында күргән-белгәнде һөйләү һөҙөмтәһендә тыуған. Боронғо кешеләр барлыҡ тереклек доньяһын айырылмаҫ бер бөтөн итеп күҙ алдына килтергән. Уларҙың ҡарашынса, кешеләр теләһәләр ,хайуандарға, ҡош-ҡорттарға һәм, киреһенсә, ҡош-ҡорттар, йәнлектәр кешеләргә әйләнә алған. 
Был әкиәттәрҙең йөкмәткеһендә айырым хауан, йәнлек, ҡош-ҡорттарҙың килеп сығышы, уларҙың холоҡ-ҡылығы хаҡында хикәйәләнә. Мәҫәлән “айыу менән бал ҡорттары” әкиәтендә айыуҙарҙың нисек итеп ҡыҫҡа ҡойроҡло булып ҡалыуы аңлатыла. Күберәк хайуандар тураһындағы әкиәттәрҙә йәнлектәр кешеләрҙең характерҙары менән ауаздаш. Улар һөйләшә, аралаша. 

Изгелек менән яуызлыҡ хаҡында уйланыу бындай әкиәттәрҙең иғтибар үҙәгендә  тора. Егетте тотоп ашарға йыйынған айыу, мәҫәлән, әкиәттә тейешле язаһын ала, изгелеккә изгелек, яҡшылыҡҡа яҡшылыҡ менән яуап биреү идеяһы, мәҫәлән, “Йомарт ҡуян” әкиәтенеү төп йөкмәткеһен тәшкил итә, “Эт нисек үҙенә хужа тапҡан?” әкиәте кешенән дә көслө зат юҡ икән тигән фекер үткәрә.
Батырҙар тураһындағы әкиәттәр.

Батырҙар тураһындағы әкиәттәр эпос менән тылсымлы әкиәттәр аралығында торған жанр төрө. Халыҡтың хыял емеше булып тыуған бындай көслө батырҙар араһында мең башлы аждаһаны үлтергәндәре лә, һауаға атҡан уғының кире төшөүен өс көн буйы көтөп ултырғандары ла, ҡуянға һунарға сыҡҡанда уны уҙып китеүҙән ҡурҡып ике аяғына ике тирмән ташы бәйләп йүгергәндәре лә бар. Батыр образын идеаллаштырыу унда батырҙың тыуыуы һәм үҫеп етеүе хаҡында хикәйәләүҙән башлана. Батырҙарҙың буй-һыны, кәүҙәләре лә әкиәттәгесә. Алып батыр, мәҫәлән, тауҙан тауға атлап йөрөй, Йоҡоға киткән Ирмәк батырҙың кәүҙәһе лә, алып йөрөгән суҡмары ла тау хәтле. Ул тын алғанда, кешеләр, йүгереп барып уның танауы эсенә инеп китәләр ҙә, тын сығарғанда йүгерешеп килеп сығалар. 
Батырҙар тураһындағы әкиәт геройы тылсым йәки хәйләгә таянмай, ә үҙ к!с!нә таянып эш итә. Дошмандары менән дә ул ғәҙел көрәшә.”Ҡаһарман батыр” әкиәтендәге герой, мәҫәлән, йоҡлап ятҡан дейеүҙе сапҡылап ташлауҙы үҙе өсөн хурлыҡ күреп, уны йоҡоһонан уята һәм шунан ғына уның менән көрөшкә сыға.

Батырҙар тураһындағы әкиәт геройҙарының төп дошмандары – дейеү менән аждаһалар, был көрәштә һәр саҡ еңеүсе булып сығалар. 
Фольклор – һәр кемгә аңлайышлы, баланы үҙ мөмкинлектәрен күрһәтергә этәреүсе, халыҡ рухының тамырҙарына төшөүгә, гүзәллекте тәрәнерәк өйрәнеүгә әйҙәүсе көс. Унда халыҡтың көнкүреше, ғөрөф-ғәҙәттәре, бәхетле тормош тураһындағы өмөт-хыялдары, эстетик, философик, педагогик ҡараштары, тарихы сағыла. Фольклор материалдары уҡыусыларҙа тыуған ергә, туған телгә һәм халҡыбыҙ тарихына ихтирам, оло һәм ғәзиз хистәр, ғорурлыҡ тойғоһо тәрбиәләргә ярҙам итә

Төрлө халыҡ әкиәттәренең оҡшаш һәм айырмалы яҡтары.

Төрлө милләт халыҡтары бер планетала йәшәй, үҫешә. Шулай ҙа һәр халыҡтың үҙ юлы, үҙ үҫеше, үҙ яҙмышы, үҙ теле һәм йәшәйеше. 

Күпселек халыҡтарҙың оҡшаш сюжетлы, оҡшаш геройлы әкиәттәре бар. Был төрлө халыҡтарҙың элек-электән бер-береһе менән тығыҙ аралашыуы, сағыштырмаса бер төрлөрәк үҫеш юлы үтеүе хаҡында һөйләй. Ошо күренештәр беҙгә төрлө халыҡтарҙың әҫәрҙәрен сағыштырып ҡарау мөмкинселеген бирә, уларҙың оҡшаш һыҙаттарын һәм айырмалыҡтарын сағыштырып ҡарарға ҡыҙыҡһыныу уята. 

Беҙҙең мәктәптә башҡорт дәүләт һәм тыуған башҡорт теле дәрестәре үтә, беҙ башҡорт телен беренсе кластан алып өйрәнәбеҙ. Рус әҙәбиәте һәм башҡорт теле дәрестәрендә бик күп төрлө әкиәттәр уҡыйбыҙ. Әкиәттәр уҡыусылар күңеленә хуш килгән, уларҙың тәбиғәтенә яҡын торған әҫәрҙәрҙән һанала. Бындай дәрестәр  һәр ваҡыт күтәренке кәйеф бүләк итә, шуның менән бергә  күңел байлығын үҫтереүгә киң мөмкинлектәр аса. Әкиәт ысын тормош ваҡиғаларын, тарихи факттарҙы фантастик образдарҙа яҡтырта. Сихри көстәрҙең барлығына ышанмаһаҡ та, хыялда  донъяны әкиәттәге кеүек матур итеп күрергә теләк уяна.

 Дәрестәге ошо күңел торошо беҙҙә шатлыҡ хисе тыуҙыра, хыялланырға өйрәтә. Персонаждарға характеристика биреп, беҙ кеше холҡондағы ыңғай һәм кире сифаттарҙы баһаларға, яҡшынан яманды айырырға өйрәнәбеҙ. Башҡорт һәм урыҫ халыҡ әкиәттәре менән танышҡан саҡта уларҙың оҡшаш һәм айырмалы яҡтарын күрҙек. Төрлө халыҡ әкиәттәрендә нимәләр уртаҡ икән?  Ә нимәһе менән улар айырыла? Беҙҙә ошондай һорауҙар тыуҙы һәм был һорауҙарға яуап тапҡы килде. 
Рус һәм башҡорт халыҡ әкиәттәре.

Ғилми әҙәбиәт менән танышҡас та беҙ шуны белдек, башҡорт һә рус халыҡ әкиәттәрен бер үк төрҙәргә бүлеп йөрөтәләр: тылсымлы, тормош-көнкүреш, хайуандар тураһындағы һәм батырҙар тураһындағы әкиәттәр. Шулай ҙа Һәр халыҡтың йәшәү рәүеше, йәшәү урыны, һөйләше, милли һыҙаттар халыҡ әкиәттәренә үҙ төҫөн индергән. Бындай милли һыҙаттар айырыуса тормош-көнкүреш әкиәттәрендә асыҡ сағыла. 
Тормош-көнкүреш әкиәттәрендәге йыш осраған геройҙар әбей менән бабай. Улар ғәҙәттә татыу тик ярлы йәшәйҙәр, күп осраҡта өс улдары бар, йә бик һылыу, сибәр ҡыҙҙары. Улар ыңғай образдар, яҡшылыҡ өсөн көрәшәләр. Ике халыҡ әкиәтендә лә бай һәм батшалар бик ҡырыҫ, уҫал һәм һарандар. Халыҡ уларҙан ҡурҡып йәшәй, аҡылһыҙлыҡтарынан көлә, әкиәт аҙағында уларҙы яза көтә.
Ике халыҡта ла һалдат образы илен яратҡан, тоғро, ышаныслы, ҡыйыу, батыр герой.  Рус халыҡ әкиәттәрендә ҡыҙыҡлы, бөтәһе лә яратҡан герой Иван-дурак, Ианушка-Дурачок. Ул ғәҙәттә төпсөк малай. Ялҡау, яҡшы күңелле, иң мөһиме уға гел генә ыңғай сығып тора. Ул артыҡ көс һалмай, башҡаларға оҡшамаған, тырышып тормай, ни теләһә шуны эшләй. Шулай ҙа уның ошондай булыуы уға аҙаҡ ярҙам итә.
Башҡорт халҡында ла уға оҡшашыраҡ образ бар – Таҙ. Иванушка кеүек алйот түгел, тик шул тиклем ябай, эскерһеҙ, ярҙамсыл, йомшаҡ күңелле, шулай уҡ ғаиләлә төпсөк малай, башҡаларға оҡшамаған. Уйламаған эштәр башҡара, көтөлмәгәнсә яуап ҡайтара, ә аҙаҡ шулар бөтәһе лә дөрөҫ килеп сыға.
Башҡорт һәм рус халыҡ әкиәттәрендә мифик образдар бик күп. Уларҙы ике төркөмгә бүлеп була: изге һәм насар йәндәр. 
Мәҫәлән, Аҡбуҙат образы. Рус әҙәбиәтендә грек мифологияһынан килеп ингән Пегас. 
Һыу эйәһе - мәжүсилек ҡарашы буйынса, һыуға хужа булып, шул һыуҙы һаҡлап йәшәгән мифик образ. Ә рус әкиәттәрендә водяной була. Ул әкиәттәрҙә төрлөсә  һүрәтләнә. 
Һыу ҡыҙы, Алтынсәс- рус әҙәбиәтендә Русалочка. Ике халыҡ әкиәттәрендә  лә һылыу, бик сибәр, оҙон сәсле итеп һүрәтләнә. Ҡыҙғанысҡа ҡаршы, бер генә кәмселектәре бар. Ул инде билдән түбән өлөштәре балыҡ ҡиәфәтендә. Уларҙы күргән ир – егеттәр шунда уҡ ғашиҡ булалар. 
 Аждаһа, дейеү -  дракон бер нисә башлы ҙур йылан ҡиәфәтендәге мифик зат. Башҡорт һәм рус әкиәттәрендә лә һәр ваҡыт кире образ булып урын ала. Өс, ете, ун ике башлы, ҡот осҡос, ут сәсеүсе, ҙур ҡанатлы итеп һүрәтләнә. 
Убырлы  ҡарсыҡ - төрлөсә яуызлыҡ ҡыла торған ҡурҡыныс әбей ҡиәфәтендә яуыз мифик зат,мәскәй. Рус әкиәттәрендә Баба Яга. Ике халыҡ әкиәттәрендә лә насар, кире образдарға ярҙам итә. 
Шайтан - мосолман мифологияһында: төрлө рәүешкә инә алған мифик зат, ен.  Рус әкиәттәрендә – Черт. 
Албаҫты –ҡиәфәте буйынса, ялбыр һары сәсле ҡатын – ҡыҙ, ен – бәрей заты.Ә рус әҙәбиәтендә Кикимора. Тик йәшәү урыны – һаҙлыҡ.
Сәмреғош – Жар – птица, үҙенсәлекле милли образ. Кешеләрҙе бәләнән ҡотҡарыусы, батырҙарҙың юлдашы.Ҡайһы берҙә ике башлы ҡош итеп һүрәтләнә. Ә рус әҙәбиәтендә шулай уҡ изге, бик күркәм, матур.

Башҡорт һәм рус халҡында образдар менән генә түгел, сюжеты яғынан да бик оҡшаш әкиәттәр күп кенә. Мәҫәлән: башҡорт халыҡ әкиәте “Үгәй ҡыҙ” һәм рус халыҡ әкиәте “Морозко”.  Ике әкиәттә лә төп геройҙар:

 үгәй әсә - бик уҫал, ҡаты күңелле, кире герой. Ул үҙ  ҡыҙын ярата, өрмәгән ергә ултыртмай, ә өйҙәге бөтө булған эш үгәй ҡыҙ өҫтөнө төшә. Уға был да етмәй, һаман ҡырыҫыраҡ, ауырыраҡ эштәр ҡуша, үгәй ҡыҙ эшләгән эштәр оҡшамай.
Үҙ ҡыҙы – үтә ялҡау, иркә һәм үҙ һүҙле, төҫкә лә матур түгел. Ҡулынан бер эш килмәй.

Үгәй ҡыҙ – йомшаҡ күңелле, эшһөйәр һәм һылыу ҡыҙ. Бөтөнөһөнә лә ярҙам итергә тырышып тора.

Был ҡыҙҙарҙың икеһе лә урмандағы аласыҡҡа (избушка) барып эләгә.

Башҡорт халыҡ әкиәтендә лә, рус халыҡ әкиәтендә лә ҡыҙҙар үҙ эштәренә күрә бүләк ала. Эшһөйөүсәнлек маҡтала, әкиәт аҙағында яҡшылыҡ, изгелек еңеп сыға. Ә яуызлыҡ, ялҡаулыҡ өсөн кире геройҙарҙы яза көтә. 

Йомғаҡлау

Шулай итеп, тикшеренеү барышында беҙ ике халыҡтың төрлө әкиәттәре менән таныштыҡ, ғилми әҙәбиәт уҡыныҡ, уҡыусылар араһында анкетирование үткәрҙек. Ошоларҙан сығып түбәндәге һығымталарға килдек:

-башҡорт һәм рус халыҡ әкиәттәре йөкмәткеләре буйынса дүрт төркөмгә бүлеп йөрөтөлә, тик уларҙа һәр халыҡтыҡ милли үҙенсәлектәре сағыла;

-ике халыҡ әкиәттәрендә лә характерҙары,  үҙҙәрен тотоуҙары буйынса оҡшаш образдар бар. Уларҙы шартлы рәүештә икегә бүлеп була: ыңғай һәм кире образдар, әкиәт аҙағында ыңғай геройҙар еңеп сыға, дөрөҫлөк тантана итә;
-шулай уҡ, башҡорт халыҡ әкиәттәрендә рус халыҡ әкиәттәрендәге кеүек мифик образдар күп. Уларҙың берәүҙәре ыңғай геройҙарға, ябай халыҡҡа ярҙам итә, батырҙарҙың тоғро юлдашы булып тора. Икенселәре, киреһенсә, мәкерлектәр ҡора, яуызлыҡтар башҡара.
Анкетирование күрһәтеүенсә, беҙҙең мәктәп уҡыусылары әкиәттәр уҡырға ярата. Ике телдәге әкиәттәр ҙә ҡыҙыҡлы һәм фәһемле тип һанайҙар. Тик башҡа халыҡтың әкиәтен тулыһынса аңлап уҡыу өсөн беренсенән телде, икесенән ошо халыҡтың ғөрөф-ғәҙәттәрен, милли үҙенсәлектәрен өйрәнергә кәрәк тигән һығымтаға килдек. 
Ҡушымта
Уҡыусыларҙың әкиәттәргә булған ҡарашы

	№
	Һорауҙар
	Яуаптар
	Яуап биреүселәр һаны
	%

	1.


	Башҡортса уҡырға яратаһығыҙмы?
	Эйе
	11
	57,8

	
	
	Юҡ
	4
	21

	
	
	Белмәйем
	4
	21

	2.
	Башҡорт телен өйрәнергә һәм яҡшы белергә теләйһегеҙме?
	Эйе
	15
	78,9

	
	
	Юҡ
	4
	21

	3.
	Әкиәттәр кәрәкме?
	Эйе
	16
	84

	
	
	Юҡ
	
	

	
	
	Белмәйем
	2
	10,5

	4.
	Һеҙ күп уҡыйһығыҙмы?
	Эйе
	16
	84

	
	
	Юҡ
	3
	15,7

	5.
	Рус халыҡ әкиәттәрен уҡырға яратаһығыҙмы?
	Эйе
	17
	89,4

	
	
	Юҡ
	
	

	
	
	Белмәйем
	2
	10,5

	6.
	Башҡортса әкиәттәр уҡығанығыҙ бармы?
	Эйе
	16
	84

	
	
	Юҡ
	3
	15,7

	7.
	Төрлө халыҡ әкиәттәре бер-береһенә оҡшағанмы?
	Эйе
	7
	36,8

	
	
	Юҡ
	6
	31,5

	
	
	Белмәйем
	6
	31,5

	8.
	Гел генә яҡшылыҡ еңеп сығамы?
	Эйе
	14
	73,6

	
	
	Юҡ
	4
	21

	
	
	Белмәйем
	1
	5

	9.
	Башҡа халыҡ әкиәттәрен яратаһығыҙмы?
	Эйе
	11
	57,8

	
	
	Юҡ
	4
	21

	
	
	Белмәйем
	4
	21

